
- NEWS AND ARTICLES

E PENGEMBARAAN AKUASKAP: PELAJAR UiTM MUKAH
BAWA MURID SK MUKAH TEROKA ILMU AKUASKAP
DAN VIVARIUM

Penulis: Norliza Gerunsin

Seramai 30 orang murid Sekolah Kebangsaan (SK) Mukah telah berpeluang menyertai satu
program pendidikan Akuakultur Sains menerusi Projek SULAM: Pengembaraan Akuaskap Dalam
Mencipta Vivarium Ikan Hiasan. Program ini merupakan salah satu inisiatif pelajar Diploma
Teknologi Akuakultur, UiTM Cawangan Sarawak Kampus Mukah di bawah aktiviti pembelajaran
berasaskan komuniti Service Learning Malaysia — University for Society (SULAM). Empat puluh
(40) orang pelajar Diploma Teknologi Akuakultur telah terlibat secara aktif sebagai fasilitator
semasa sesi latihan dalam kumpulan.

Program yang berlangsung pada 21 Jun 2025 di
Dewan Terbuka SK Mukah ini turut mendapat
kerjasama Pusat Pengajian Sains, Perladangan dan
Agroteknologi, UiTM Cawangan Sarawak Kampus
Mukah, serta sokongan padu daripada pihak
sekolah. Menurut Ketua Projek, Puan Norliza Gerunsin,
objektif utama program adalah untuk memberi
pendedahan awal kepada pelajar sekolah mengenai
kepentingan pemeliharaan ekosistem akuatik dan
pemuliharaan alam sekitar, di samping
memperkasakan pelajar universiti dalam aspek
komunikasi, kepimpinan serta pemindahan ilmu.

Ketua Projek, Puan Norliza Gerunsin
memberikan ucapan semasa Majlis Penutupan

Program sehari itu dimulakan dengan sesi pengenalan teori berkenaan akuaskap dan
vivarium, sebelum para peserta dibimbing secara praktikal untuk menghasilkan akuaskap
mini mereka sendiri. Aktiviti diakhiri dengan pertandingan hiasan akuaskap terbaik yang
menyaksikan hasil kreativiti para peserta dipamerkan.

Penolong Kanan Pendidikan Khas SK Mukah, Puan Angela Bujang menyatakan rasa terima
kasih atas inisiatif UiTM Mukah dalam menganjurkan program sebegini yang bukan sahaja
menarik minat pelajar dalam bidang sains alam sekitar, tetapi turut memberi pendedahan
awal kepada dunia akuakultur.

Bagi pelajar universiti yang terlibat, program
ini menjadi platform berharga untuk mereka
melatih diri dalam kemahiran pengurusan
program, pengajaran, serta kemahiran
interpersonal bersama komuniti. Projek
SULAM ini  dilihat sebagai  model
pembelajaran berasaskan komuniti yang
efektif dan berpotensi untuk diteruskan
secara berkala dalam usaha memperkukuh
hubungan antara universiti dan komuniti
setempat.

Ucapan daripada Penolong Kanan Pendidikan Khas
SK Mukah, Puan Angela Bujang

